
সংস্কৃত ভাষা।





হে মাতঃ সংস্কৃত ভাষা মধুর ভাষিণি!

কোথায় জনম তব, কেবা প্রসবিনী?

ভুবন মোহিনীকন্যা এ ভুবনে আর

আছে কি তোমার মত তোমার মাতার?

তব সুললিত কথা অমিয় সমান,

অপার আনন্দ তার, যেই করে পান।

সর্ব্বাঙ্গ সুন্দরী সর্ব্ব গুণ বিভূষিতা

সর্ব্ব মনোহরা তুমি সর্ব্ব সুপূজিতা

এই গুণে সর্ব্ব জনে সর্ব্বত্র তোমায়

সর্ব্বোপরি সিংহাসনে সর্ব্বদা বসায়।

শোক-তাপ-জরা-জীর্ণ কাতর হৃদয়

তব কথামৃত পানে সজীবন হয়।

কি আশ্চর্য্য, কেহ কেহ তথাচ তোমায়

মৃত ভাষা বলে, শুনে অঙ্গ জ্বলে যায়।

পূর্ব্বকালে তব পদ পূজে ছিল যারা,

আর্য্য জাতি বলে লোকে চিরপূজ্য তারা।

চিরকাল কেহ যদি সেবয়ে তোমারে,

তবু যেতে নারে তব শব্দসিন্ধু পারে।

